
Kirish. Ushbu maqola kitob tayyorlash sanʼati tarixi haqida ilmiy-tarixiy dalillarni tahlil 

qilish asosida yozilgan boʻlib bu maqolada bu sohaning sanʼat darajasiga yetishi va uning 

yurtimiz tarixidagi ahamiyati yoritilgan. Kitob tayyorlash sohasi Oʻrta Osiyoda qadim tarixdan 

rivojlanib kelgan muhim sohalardan biri boʻlib, ushbu soha rivojlanib borib sanʼat darajasiga 

yetgan hamda bu sanʼat Oʻrta Osiyo xususan Oʻzbekiston tarixiga muhim hissa qoʻshgan. Chunki 

kitob tayyorlash jarayonida har bir usta bor mahoratini ishga solib uni goʻzal tarixiy 

yodgorlikka aylantiradi hamda unga oʻzining belgisini qoldiradi. Ustaning mehnati asarni 

tarixiy manbaga aylantiradi va bu sanʼat durdonasi ustani tarix zarvaraqlariga muhrlaydi. 

Ushbu sohaning rivojlanishi natijasida koʻplab tarixiy ahamiyatga ega boʻlgan kitoblarning 

qadri yana ham ortdi. Kitoblar insonlar uchun faqat ilm manbasigina boʻlib qolmay, ular oʻziga 

xos naqshlar bilan bezash orqali amaliy sanʼat namunalari darajasiga olib chiqildi. 

Tadqiqot metodlari. Ushbu maqola tarixiy tadqiqotlarning ilmiy xolislik, mantiqiy 

izchillik, qiyosiy tahlil, xronologik izchillik kabi usullari asosida yozildi ilmiy dalillarga 

asoslanib yozildi. 

Natijalar. Oʻrta Osiyoda qoʻlyozma kitoblarni tayyorlash bir necha ming yillik tarixga 

ega. Sugʻd tilida pergamentda bitilgan eng qadimgi kitoblardan biri zardushtiylik dinining 

“Avesto” kitobi qoʻlyozmalari (“Vessantaraka jataka”) asari hisoblanadi. Maʼlumki, Aleksandr 

Makedonskiy tomonidan Markaziy Osiyo zabt etilgandan keyin kitobning falsafa va boshqa 

muhim fanlarga doir qismlari ajratib olinib Yunonistonga joʻnatilgan. Kitobning boshqa boblari 

esa yoqib yuborilgan [1]. 

Kitobat sanʼati (arab, kataba — yozish, yozmoq soʻzidan) — qoʻlyozma kitoblarni 

yaratish va ziynatlash sanʼatidir. Oʻrta Osiyoda qoʻlyozma kitoblarni bezash juda qadimdan 

mahalliy madaniyat taraqqiyot bosqichlari bilan bogʻliq holda shakllangan, sopol yuzasidagi 

bitiklar, charm oʻramlari, temir buyumlardagi yozuvlar, qogʻoz varaq taxlamlari (taxtachalar 

orasiga olib tizimchalar bilan bogʻlangan turi) oʻrta asrlarda umummusulmon yoki arab tilidagi 

qoʻlyozma anʼanalariga asoslangan kitobat sanʼati toʻliq shakllandi va yuksak taraqqiyot 

darajasiga erishdi. Qoʻlyozmalarni kitobat holatiga keltirish murakkab jarayon boʻlib, bunga 

koʻplab kasb-hunar egalari jalb etilgan. Jumladan, qogʻozrez, xattot, lavvoh, muzahhib, 

musavvir, sahhof (muqovasoz) va boshqa kasb egalari jamoasi birgalashib, bosqichma – 

bosqich qoʻlyozmalarni kitob holiga keltirgan. Oʻrta va Yaqin Sharq islom tasarrufidagi 

davlatlarda bu jarayon bir xil usulda amalga oshirilgan. Qoʻlyozma kitob uchun yaxshi, sifatli 

qogʻoz tanlangan, bu borada Samarqand keyin Buxoroda qogʻoz tayyorlash ustaxonalari 

koʻpayib qogʻoz sifati yaxshilanishi Movarounnahrda qoʻlyozma kitoblarning rivojiga oʻz 

hissasini qoʻshdi [2. – B. ].  

Oʻrta Osiyo zaminining Xorazm hududida Maʼmun akademiyasi (“Majlisi ulamo”)ning 

tashkil etilishi bilan ilm-fan rivojida kitobat sanʼatining yangi bosqichlariga dastlabki qadamlar 

tashlanib qoʻlyozma tarkibiga turli chizma va tasvirlar kiritila  boshlandi. Dastavval, 

Muzammad Muso al-Xorazmiyning “Kitobati surati al-arz” (Yer surati) kitobi, Mahmud 

Qoshgʻoriyning “Devoni lugʻat ut-turk” (Turkiy soʻzlar lugʻati) kitoblarida yer xaritasining 

koʻrinishlari taqdim etilgan. Abu Rayhon Beruniy, Abu Ali ibn Sino va boshqa olimlarning 

qoʻlyozma kitoblari xattotlar tomonidan qayta koʻchirildi. Tibbiyot faniga taalluqli kitoblarga 

mavzuga tegishli boʻlgan dorivor giyohlar, turli tibbiy asboblar tasvirlari  ishlangan edi [3. – B.]. 

Shu taʼkidlab oʻtishimiz kerakki, XIII asrning birinchi yarmida moʻgʻullar tomonidan 

Movarounnahrning bosib olinishi siyosiy, ijtimoiy-iqtisodiy va madaniy hayotda oʻzgarishlar 

boʻlgani kabi, kitob yaratish ishlarini ham salbiy taʼsir qildi. XIV asrning ikkinchi yarmi – XV 

boshlarida juda katta hududni egallagan Amir Temur saltanatining tashkil topishi bilan 

Samarqandga turli davlatlardan ilm-fan, kasb-hunar ahlidan xattot, naqqosh, musavvir va 

boshqalarning olib kelinishi qoʻlyozma kitoblar tayyorlash ishlarini oldingi safardan koʻra 

ancha oldinlab ketishini taʼminladi. Amir Temur va Temuriylar davriga kelib Samarqand 

hunarmandchiligida ayniqsa, qogʻoz ishlab chiqarish alohida oʻrin egalladi. Shahar yaqinidagi 

ariqlar va sohillar atrofida suv tegirmonlari qurilishi bilan qogʻoz tayyorlanadigan ustaxonalar 

soni ortib borgan. Qogʻoz tayyorlashda tut daraxti, ipak, paxta va eskirgan latta mahsulotlarini 

tolalaridan tayyorlangan. Samarqand qogʻozi oʻrta asr Sharq xattotlari orasida gʻoyat mashhur 

boʻlib, uning bir qismi boshqa oʻlkalarga ham chiqarilgan. Qogʻozning koʻpayishi kitob 

tayyorlash jarayonini tezlashiga olib keldi. Mirzo Ulugʻbek davrida poytaxt Samarqand 

kutubxonasida bagʻdodlik Abdulxay boshchiligida musavvir Ustod Jahongir, hirotlik Mavlono 

Shahobiddin, Abdulla Mavlono, Zahiriddin Azxar, Hoji Abduqodir Gulyandi, Pir Ahmad 

Bogʻishamoliy, Muhammad al Xayyomiy, kelib chiqishi mahalliy boʻlgan Junayd Sultonlar ijod 

qilishdi.  

 

1-rasm. Shoir Saʼdiy kechalari bogʻda yosh doʻsti bilan suhbatlashmoqda. „Guliston“ga 

ishlangan miniatyura. Hirot, 1427-yil. 

Bu yerda As-Sufiyning “Astronomiya traktata”, Firdavsiyning “Shohnoma”, Saʼdiyning 

“Guliston”,  Jomiyning “Silsilat uz zahob”, Nizomiyning “Xamsa” qoʻlyozmalari koʻchirilib, ularga 

tasvirlar ishlandi. Mirzo Ulugʻbek bilan bir davrda, Amir Temur davlatining  ikkinchi qismi 

Xurosonni Ulugʻbekning otasi Shohrux Mirzo (1409-1447) boshqarardi. Xuroson davlatining 

poytaxti Hirot adabiyot, tasviriy sanʼat va madaniyatning yirik markaziga aylangan edi. Uning 

oʻgʻli va vaziri Boysungʻur Mirzo zamonasining koʻzga koʻringan yetuk xattoti edi. Boysungʻur 

Mirzo Hirotda qirq nafardan ortiq kitob ustalari, xattot, naqqosh, musavvirlardan iborat katta  

kutubxona oʻz davrining eng ilm markazini tashkil qildi. Bu kutubxonada nastaʼliq xatining 

ixtirochisi Mavlono Jafar Tabriziy, yirik olim va shoir Shohiy Sabzavoriy, musiqachi  Amir 

Shohiy, xattot, musavvir mavlono Muhammad Pahlaviy, xattot Mavlono Shame Boysunkuriy, 

nakkosh Bobojon Turbatiy, naqqosh, musavvir Ibrohim Astrabodiy, Ibrohim Tabriziy, Mavlono 

Zahiriddin Azhar Tabriziy, xattot Nur Kamol, Abdulxay kotib Xirotiy kabi xattot, musavvirlar 

koʻplab qoʻlyozma kitoblaridan nusxa olib, ularni badiiy bezab sanʼat darajasiga koʻtardilar [4. 

– B.]. 

Dastavval xattot matnni qogʻozga yozishda maxsus qogʻozkarton (mistar) ustiga ip tortib 

uning izini matn yoziladigan qogʻozga tushirib olgandan soʻng xat yozilgan. Matnni 

joylashtirilishi xattotning mahoratiga bogʻliq boʻlgan. Bitilgan matnni lavvoh hoshiya qogʻozga 

yelimlagan. Ustidan jadvalkash ayni yopishtirilgan joydan turli ranglarda chiziqlar tortib, 

matnni jadvalga olgan. Soʻngra muzahhib suyultirilgan oltin va boshqa turli ranglar yordamida 

qoʻlyozmani ziynatlagan va “shams”, “lavha”, “sarlavha”, “zarvaraq” “xotima” naqshlar bilan 

bezagan. Boʻsh qoldirilgan joylarga musavvir rasm (miniatyura) ishlagan. Musavvir, naqqosh 

nafis qamish qalam bilan rasmning asosiy tarhini, shakllar chizigʻini, zaminni, detallarni chizib, 

soʻng turli rangda (oltin, kumush ishlatgan holda) boʻyagan. Muqovachi qoʻlyozmani karton 

yoki charmdan ishlangan (naqsh zarb qilingan, boʻyoqlar, oltin bilan boʻyalgan) muqovaga 

biriktirgan, muqova qopqogʻi yogʻochdan baʼzan kumushdan quyib tayyorlangan hamda bosma, 

oʻyma va qadama naqshlar, yorqin rasmlar bilan bezatilgan. Oʻrta asrlar (VIII – XII asrlar)da 

mutafakkirlar, olimlar asarlari, asosan, arab tilida (Xorazmiyning “Kitobi surat al-arz” — “Yer 

tasviri kitobi”, 1036; Beruniyning “Osor ulboqiya” — “Qadimgi xalqlardan qolgan yodgorliklar”, 

XIV asr va boshqalar), keyinchalik (X – IX asrlar) fors tilida bitilgan va rasmlar bilan bezatilgan. 

Temuriylar davri (1370–1506)dan boshlab turkiy-oʻzbek tilida kitoblar yaratilishiga alohida 

eʼtibor berilgan. Saroy kutubxonalari va nufuzli shaxslar uchun tayyorlangan qoʻlyozmalar 

kitobat sanʼatining yuksak namunasi darajasida yaratilgan. Mumtoz Sharq adabiyoti 

namoyandalari (Firdavsiy, Nizomiy, Dehlaviy, Bedil, Alisher Navoiy va boshqalar) asarlari, 

buyuk allomalar (Beruniy, Ibn Sino, Mirzo Ulugʻbek va boshqalar)ning ilmiy asarlari 

qoʻlyozmalari shu usulda tayyorlangan kitobat sanʼatining nodir durdonalaridir. Ularning 

aksariyati Oʻzbekiston Fanlar akademiyasi Sharqshunoslik instituti fondida saqlanadi. 

Jumladan, shoira Nodira buyurtmasiga binoan xattot Muhammad Yusuf Dabir tomonidan XIX 

asrda Qoʻqonda koʻchirilgan Alisher Navoiyning sheʼrlar toʻplami — “Devoni Alisher Navoiy” 

qoʻlyozma kitobi ishlangan bezaklariga koʻra, dunyoda Kitobat sanʼatida yagona nusxadir. Unda 

musavvir va xattot Navoiy asarlari insoniyatga Quyoshdek nur sochib turishini ramziy 

tasvirlagan naqshlar mavjud. Kitobat sanʼati XX asrgacha davom etgan. XX asr 70–80-yillarida 

bir guruh olimlar (jumladan, A. Madraimov, Sh. Salimov va boshqalar) saʼy-harakatlari, ijodiy 

izlanishlari natijasida anʼanaviy qoʻlyozma kitob yaratish sanʼati — kitobat sanʼati qayta 

tiklandi. 

Xulosa. Bu maqolada kitobat sanʼatining ahamiyati va tarixi keng tarixiy maʼlumotlar 

asosida yoritildi. Xulosa qilib aytganda, ushbu soha yurtimiz tarixini, xususan rassomchilik, 

miniatyura, amaliy sanʼati tarixini oʻrganishda oʻziga xos ahamiyatga ega. Bu haqida ushbu 

maqolada ilmiy-tarixiy manbalarga tayanib tarixiy izchillik bilan yozildi. 

